
Réamhrá 

 

1. An 21 Bealtaine 2014, d’fhógair an tAire Oideachais agus Scileanna agus an tAire Dlí 

agus Cirt agus Comhionannais go mbunófaí Tascfhórsa maidir le Mic Léinn a dtéann 

Dúnadh Coláistí Príobháideacha i gcion orthu.   

 

2. Ba iad seo a leanas téarmaí tagartha an Tascfhórsa: 

 

i. “Tuairisceoidh an Tascfhórsa don Aire Oideachais agus Scileanna agus 

don Aire Dlí agus Cirt agus Comhionannais, agus beidh an Tascfhórsa 

faoi stiúir oifigigh shinsearacha ón dá Roinn sin.  

 

ii. Ba cheart go mbeadh mar aidhm ag an tascfhórsa a chuid oibre a chur 

i gcrích laistigh de roinnt seachtainí.  

 

iii. Beidh sé mar sprioc ag an ngrúpa na nithe seo a leanas a dhéanamh go 

práinneach: 

 

iv. Comhordú a dhéanamh ar iarrachtaí i ndáil le cosaint na 

bhfoghlaimeoirí a dtéann dúnadh coláistí san earnáil phríobháideach i 

gcion orthu. 

 

v. Líon na mac léinn nár freastalaíodh go sásúil orthu go fóill (trí 

shocrúchán nó trí shíneadh ar a gcead inimirce) a dhearbhú. 

 

vi. Measúnú a dhéanamh ar an acmhainneacht reatha san earnáil chun 

freastal go réasúnta ar fhíormhic léinn agus measúnú a dhéanamh ar 

na bearta eile is gá a ghlacadh. 

 

vii. Maoirsiú a dhéanamh ar chóras ina ndéantar iarracht freastal go 

réasúnta ar mhic léinn.”   

3. I measc chomhaltaí an Tascfhórsa, áiríodh an Roinn Oideachais agus Scileanna, an 

Roinn Dlí agus Cirt agus Comhionannais, agus an Roinn Gnóthaí Eachtracha agus 

Trádála, Dearbhú Cáilíochta agus Cáilíochtaí Éireann, Fiontraíocht Éireann, Bord 

Oideachais agus Oiliúna Chathair Bhaile Átha Cliath, an Chomhairle do Mhic Léinn 

Idirnáisiúnta in Éirinn, an Cumann um Béarla a Mhargú in Éirinn, agus Cumann na 

gColáistí Ardoideachais.  Tá liosta iomlán na gcomhaltaí leagtha amach in Iarscríbhinn 

1.  

 

4. Reáchtáladh cúig chruinniú iomlánacha den Tascfhórsa idir an 23 Bealtaine agus an 19 

Meitheamh 2014.   Thug na comhchathaoirligh tuairisc chun dáta do na hAirí an 30 

Bealtaine.   

 

5. Tá an tuarascáil deiridh seo á cur faoi bhráid na beirte Airí ag an Tascfhórsa iomlán de 

bhun na dTéarmaí Tagartha.  

 

Cúlra  

 
6. In Infheistiú á Dhéanamh i gCaidrimh Dhomhanda: Straitéis Oideachais Idirnáisiúnta 

na hÉireann 2010-2015, leagtar amach beartas an Rialtais maidir le hidirnáisiúnú an 

oideachais.  Is é aidhm fhoriomlán na straitéise go mbeidh Éire chun tosaigh maidir le 

hoideachas ar ardchaighdeán a sholáthar don chéad ghlúin eile de cheannairí, 

d’fhiontraithe agus de chinnteoirí a dhéanfaidh difear ina dtíortha féin. Cruthófar leis 

sin gréasáin ríthábhachtacha tionchair d’Éirinn. 

 

7. Sa straitéis, aithnítear earnáil an ardoideachais ar ardchaighdeán agus earnáil teagaisc 

an Bhéarla mar earnálacha straitéiseacha lena gcur chun cinn thar lear.  Agus an 

straitéis á cur chun feidhme, meastar go bhfuil caighdeáin na gcáilíochtaí agus na 

caighdeáin dearbhaithe cáilíochta in Éirinn ina ngné ríthábhachtach de thairiscint 

oideachais na hÉireann atá á cur chun cinn thar lear.   

8. Sa chomhthéacs sin, ní dhéanann Fiontraíocht Éireann ná Fáilte Éireann, na 

gníomhaireachtaí Stáit atá freagrach as an oideachas a chur chun cinn go 

hidirnáisiúnta, ach institiúidí ardoideachais arb iad dámhachtainí Éireannacha is 

iomadúla atá á dtairiscint acu agus scoileanna teagaisc an Bhéarla a bhfuil aitheantas 

acu ó ACELS1 a chur chun cinn. 

 
9. Mar sin féin, tá sé roghnaithe ag roinnt institiúidí (faoi mar atá de cheart acu é a 

dhéanamh) dámhachtainí neamh-Éireannacha, a bhíonn ar fáil ó raon soláthraithe 

thar lear agus ilnáisiúnta, a chur ar fáil.   

 
10. In ainneoin nach mbíonn na soláthraithe sin á gcur chun cinn go gníomhach thar lear 

ag gníomhaíochtaí Stáit, tá siad – go dtí seo – i dteideal mic léinn ó lasmuigh den 

Limistéar Eorpach Eacnamaíoch (LEE) a earcú má chomhlíontar na critéir lena gcuid 

clár le bheith ar áireamh ar chlár idirnáisiúnaithe an Stáit. Is é atá sna critéir sin go 

ndéanann siad dámhachtainí a thairiscint a chomhlíonann critéir áirithe maidir le 

cáilíocht sna tíortha tionscnaimh.  

 
11. Bíonn tuairim is aon trian amháin de mhic léinn nach as an LEE dóibh agus atá cláraithe 

le Biúró Náisiúnta an Gharda Síochána um Inimirce ag freastal ar institiúidí ina 

soláthraítear gairmoiliúint nó cláir teagaisc Bhéarla agus cláir ardoideachais atá 

creidiúnaithe lasmuigh den Stát.   

 
12. Oideoirí creidiúnacha is ea iad formhór na soláthraithe in earnáil an oideachais 

idirnáisiúnta agus tá cuntas teiste fada ag go leor díobh maidir le seachadadh rathúil 

cúrsaí.  Léiríonn na táillí a ghearrtar an costas a bhaineann le soláthar seirbhísí 

oideachais ar ardchaighdeán.   

 
13. I gcomhthreo leis sin, áfach, forbraíodh samhail i réimse den tionscal inar gearradh 

táillí a bhí ró-íseal agus neamh-inbhuanaithe i bhfianaise na gcostas a bhaineann le 

cláir ar ardchaighdeán a sheachadadh. Tá mic léinn atá íogair i leith praghsanna á 

                                                 
1 ACELS: Accreditation and Co-ordination of English Language Services, scéim dearbhaithe cáilíochta, ar scéim 
dheonach neamhreachtúil í, d’eagraíochtaí oiliúna Béarla a reáchtáiltear faoi choimirce Dhearbhú Cáilíochta 
agus Cáilíochtaí Éireann. 

mealladh leis an tsamhail praghsála ísle atá tagtha chun cinn sa réimse fo-earnála seo. 

Ní amháin go mbíonn na mic léinn sin á mealladh leis an gceart chun oibre, ach bíonn 

siad á mealladh freisin leis an deis cúrsa a bhaint amach ar phraghas i bhfad níos ísle 

ná mar a bhíonn á sholáthar san earnáil ar ardchaighdeán.   

 

14. Tá iarrachtaí móra déanta le blianta beaga anuas chun ailíniú níos mó a chinntiú idir 

na beartais maidir le dearbhú cáilíochta, cur chun cinn, agus inimirce.   

 
15. Ag cloí leis an treoir fhoriomlán bheartais sin, d’fhógair an Rialtas go poiblí go bhfuil 

mar sprioc acu, tar éis an Marc Oideachais Idirnáisiúnta agus an Cód Cleachtais chun 

clár a sholáthar d’fhoghlaimeoirí idirnáisiúnta a thabhairt isteach (dá ndéantar foráil 

san Acht um Cháilíochtaí agus Dearbhú Cáilíochta (Oideachas agus Oiliúint) 2012), 

nach mbeidh i dteideal cead inimirce a fháil i leith mic léinn nach as an LEE dóibh ach 

na soláthraithe sin ar dámhadh an Marc dóibh.    

 

Dúnadh coláistí  

 

16. Ó thús na bliana 2014, tá cúig cinn de choláistí príobháideacha a bhíodh ag díriú ar 

mhic léinn idirnáisiúnta tar éis dúnadh, agus bhí roinnt de na coláistí sin faoin 

úinéireacht chéanna. Seo a leanas na coláistí a dúnadh: Kavanagh College, Eden 

College, Irish Business School, Millennium College agus Allied Irish College.  

 

17. I gcás trí cinn de na coláistí a dúnadh, bhí Seirbhís Eadóirseachta agus Inimirce na 

hÉireann (SEIÉ) tar éis cead a bhaint díobh le déanaí chun mic léinn nua nach as an LEE 

dóibh a chlárú fad is a bhí imscrúdú á dhéanamh ag an tSeirbhís ar mírialtachtaí 

líomhnaithe a bhí tagtha chun solais maidir le comhlíonadh na riachtanas inimirce.  

Luaigh Kavanagh College gurbh é meath sna cúinsí gnó ba chúis lena dhúnadh.  

 

18. Tá sé tábhachtach a thabhairt faoi deara nár dhún an Stát na coláistí sin, agus nár chuir 

an Stát aon chosc orthu ach an oiread mic léinn ó Éirinn nó ón LEE a earcú.  Gnóthais 

phríobháideacha ab ea iad ar fad, agus ghlac siad an cinneadh iad féin an coláiste a 

dhúnadh.    

 

19. Tá nósanna imeachta leachtaithe ar siúl i láthair na huaire maidir le cuid de na 

gnólachtaí. 

 

20. Chuaigh an Roinn Dlí agus Cirt agus Comhionannais i dteagmháil leis an nGarda 

Síochána go neamhspleách air sin maidir le hiompar airgeadais roinnt de na coláistí 

sin, lena n-áirítear saincheisteanna a bhaineann le hairgead a íocadh as árachas liachta 

nár chuir an soláthraí ar aghaidh chuig an gcuideachta airgeadais. 

 
21. I gcás na gcuideachtaí árachais a chuir polasaithe sláinte ar fáil do mhic léinn a bhí ag 

freastal ar Irish Business School agus Eden College, tuigtear go bhfuil cinneadh déanta 

ag na cuideachtaí árachais sin go n-íocfaidís féin as an gcostas a bhaineann le 

cumhdach iomlán árachais a sholáthar do na mic léinn sin ar fad a d’íoc as an árachas. 

 

 

Líon na mac léinn atá i gceist 

 

22. Bhí tuairim is 2,000 mac léinn nach as an LEE dóibh a bhí ag freastal ar na coláistí sin 

cláraithe le Biúró Náisiúnta an Gharda Síochána um Inimirce nuair a dúnadh na coláistí 

sin.  Níl taifid tinrimh ná taifid eile mac léinn i gcás na mac léinn sin ar fáil anois do na 

mic léinn ná do na húdaráis. 

 

23. Chuathas i gcion freisin ar roinnt foghlaimeoirí arb as an LEE dóibh. Ós rud é nach gá 

do mhic léinn den chineál sin clárú leis an Stát áfach, níorbh fhéidir líon cruinn na mac 

léinn sin a dhearbhú go cinnte. Mar sin féin, tuigtear don Tascfhórsa go raibh líon 

réasúnta íseal de náisiúnaigh LEE i gceist.  

 

24. Chuathas i gcion freisin ar chatagóirí eile mac léinn, lena n-áirítear (a) mic léinn a 

tháinig go hÉirinn ach nach raibh cláraithe fós le Biúró Náisiúnta an Gharda Síochána 

um Inimirce, agus (b) mic léinn a chláraigh leis an gcoláiste ach nach raibh tagtha go 

hÉirinn go fóill (nó a bhí ag fanacht ar iarratas ar víosa/ag fanacht ar aisíoc táillí toisc 

gur diúltaíodh dá n-iarratas ar víosa). Arís eile, níorbh fhéidir líon cruinn a dhearbhú i 

leith na gcineálacha mac léinn sin.  

 

25. Bhí go leor de na mic léinn a ndeachaigh dúnadh na gcoláiste i gcion orthu tar éis 

teacht go hÉirinn chun dul i mbun staidéir go fírinneach (i gcomhar leis an gceart chun 

oibre, b’fhéidir), agus díríodh iarrachtaí an Tascfhórsa ar na mic léinn sin. 

 

26. Mar sin féin, ní féidir teacht ar an bpictiúr iomlán gan a thuiscint gurb é tuairim láidir 

na n-údarás inimirce nár tháinig cohórt áirithe mac léinn sna coláistí sin go hÉirinn 

chun críche oideachais go príomha. Ina áit sin, tháinig siad chun dul isteach i margadh 

an tsaothair nó ar chúiseanna eile nach mbaineann le cúrsaí staidéir.  Bíonn an cás sin 

le sonrú i ngach aon tír a mealltar mic léinn idirnáisiúnta chuici.   

 

 

 

Dearbhú do mhic léinn maidir le cead inimirce 

 

27. Tar éis dhúnadh na gcoláistí, thug Seirbhís Eadóirseachta agus Inimirce na hÉireann 

(SEIÉ) cead do gach foghlaimeoir iontu bheith ar laethanta saoire acadúla go dtí an 1 

Meán Fómhair 2014. Ár an ábhar sin, cuireadh deireadh le haon amhras a bhain lena 

stádas in Éirinn, tugadh am dóibh socruithe eile a dhéanamh, agus ligeadh dóibh 

leanúint de bheith ag obair chun iad féin a chothú.  Cuireadh pointe teagmhála lárnach 

ar bun sa tSeirbhís chun déileáil le ceisteanna na mac léinn maidir le hinimirce. 

Déileáladh leis na foghlaimeoirí in ord tosaíochta ag brath ar an dáta ina raibh an cead 

a bhí acu fanacht sa Stát le dul in éag. 

 

28. Tá SEIÉ agus an Chomhairle do Mhic Léinn Idirnáisiúnta in Éirinn (ICOS) tar éis bheith 

ag obair go dlúth lena chéile chun réiteach a sholáthar, go dtí seo, le haghaidh tuairim 

is 200 mac léinn a raibh géarghá acu le síneadh ar an gcead inimirce. Tá síneadh ar an 

gcead inimirce go dtí an 1 Meán Fómhair 2014 tugtha don chohórt mac léinn sin. Go 

heisceachtúil, ceadaíodh an síneadh sin gan ceangal ar na mic léinn táille chlárúcháin 

€300 a íoc. 

 

Cosaint foghlaimeoirí agus socruithe malartacha tosaigh 

ad hoc 

 

29. De bharr gurbh é Eden College, de thoradh an aitheantais a tugadh dó faoi phróiseas 

ACELS, ina bhall de An Béarla a Mhargú in Éirinn (MEI) ar feadh tréimhse suas go dtí 

an 31 Nollaig 2013, cuireadh socruithe caighdeánacha cosanta foghlaimeoirí na 

heagraíochta sin i bhfeidhm d’fhoghlaimeoirí Eden College.  Ba iad na mic léinn a bhí 

cuimsithe faoin socrú sin na mic léinn sin a bhí in Éirinn agus a bhí cláraithe in Eden 

College ar chláir ACELS cheana féin agus a bhí ag freastal ar ranganna suas go dtí an 

31 Nollaig 2013. Tá oifig MEI tar éis athlonnú na mac léinn sin chuig scoileanna eile i 

mBaile Átha Cliath, ar baill den eagraíocht iad, a éascú. 

 

30. Ní raibh creidiúnú ó ACELS ag na coláistí eile a dúnadh, ná níor bhaill de MEI iad, agus 

ní raibh aon socruithe inghlactha maidir le cosaint foghlaimeoirí i bhfeidhm iontu.  Ina 

ainneoin sin, tuigtear don Tascfhórsa go ndearna MEI agus scoileanna eile a bhfuil 

aitheantas acu ó ACELS iarrachtaí socruithe malartacha a dhéanamh le haghaidh go 

leor de na mic léinn sin.  

 

31. Tá Dearbhú Cáilíochta agus Cáilíochtaí Éireann (QQI) ag cabhrú le freastal ar 

fhoghlaimeoirí Eden College a thuig go raibh siad i mbun cláir ar a mbeadh 

dámhachtain FETAC mar thoradh.  Tá na mic léinn sin á gclárú ar an gclár céanna nó 

ar chlár cosúil a mbeidh dámhachtain FETAC (ar a dtugtar dámhachtain QQI anois) mar 

thoradh air i gcoláistí i mBaile Átha Cliath.   

 
32. Is mian leis an Tascfhórsa iarrachtaí agus tiomantas MEI agus na ball-scoileanna a 

mholadh as a n-iarrachtaí.  Is mian leis freisin an ról ríthábhachtach a bhí ag baill foirne 

agus oibrithe deonacha ICOS chun cabhrú leis na mic léinn ó tháinig deireadh leis na 

coláistí a shonrú agus a mholadh.  

 

 

Cumarsáid le mic léinn  

 

33. D’aithin an Tascfhórsa go raibh gá le tairseach lárnach a bhí soiléir agus cuimsitheach 

chun cumarsáid oifigiúil a dhéanamh le mic léinn.  Rinne QQI cathaoirleacht ar 

fhoghrúpa cumarsáide a chuir an láithreán gréasáin www.studenttaskforce.ie ar bun 

le bheith ina acmhainn faisnéise do mhic léinn.   Déanfar forbairt leanúnach ar an 

láithreán gréasáin sin, agus foilseofar faisnéis air sna teangacha iasachta a bhíonn in 

úsáid go coitianta ag na mic léinn i gceist. 

 

34. Chuir SEIÉ seirbhís thiomnaithe ríomhphoist ar fáil do mhic léinn nach as an LEE dóibh 

a ndeachaigh dúnadh na gcoláistí i gcion orthu, agus tá tuairim is 1200 freagra seolta 

amach go díreach chuig mic léinn go dtí seo. 

 

Freastal réasúnta  

 

35. Sular cuireadh an Tascfhórsa ar bun, bhí socruithe malartacha déanta cheana féin le 

haghaidh cúpla céad mac léinn. 

 

36. Tugadh mar shainchúram don Tascfhórsa measúnú a dhéanamh ar an acmhainneacht 

bhreise atá ar fáil san earnáil chun freastal go réasúnta ar fhíormhic léinn ar mian leo 

leanúint dá gcuid staidéir agus maoirsiú a dhéanamh ar chóras ina ndéantar iarracht 

freastal go réasúnta ar mhic léinn. 

 

37. Thug an Tascfhórsa aird nach beag ar céard a bheadh i gceist le “freastal réasúnta”.   

 

http://www.studenttaskforce.ie/

38. Tá an-trua ag an Tascfhórsa don líon mór mac léinn a chaill a gcuid airgid nuair a 

dúnadh na coláistí.  Tá imeachtaí leachtaithe ar siúl i gcásanna áirithe, agus tá éileamh 

á dhéanamh ag mic léinn mar chreidiúnaithe sa phróiseas sin, le tacaíocht ó ICOS. 

 

39.  Mar sin féin, ba léir nach raibh ceanglas ar bith ar sholáthraithe ná ar chomhlachtaí 

eile seasamh isteach i gcásanna nach raibh socruithe cosanta foghlaimeoirí i bhfeidhm. 

Leis an bhfírinne a rá, in go leor cásanna, bhí na soláthraithe ar theip orthu ag gearradh 

faoi sholáthraithe ar ardchaighdeán trí thrádáil ar bhealach neamh-inbhuanaithe.   

 
40. Anuas air sin, gan baint de shocruithe cosanta foghlaimeoirí, ní hionann sin agus a rá 

go mbeadh sé de cheart ag duine a chláraíonn ar chúrsa le soláthraí ar chaighdeán 

íseal agus ar chostas an-íseal bheith ag súil go dtabharfaí áit dó nó di saor in aisce ar 

chlár ar ardchaighdeán a bheadh, go hiondúil, i bhfad ní ba chostasaí ná na táillí atá 

caillte aige nó aici.      

 

41. Sna cúinsí sin, d’oibrigh an Tascfhórsa go dlúth le comhlachtaí ionadaíocha na 

soláthraithe ar ardchaighdeán san earnáil phríobháideach chun réitigh a fhorbairt lena 

bhféadfaí freastal go réasúnta ar mhic léinn a ndeachaigh dúnadh na gcoláistí i gcion 

orthu agus nach raibh cuimsithe faoi shocruithe cosanta foghlaimeoirí.   

 
42. Measann an Tascfhórsa gur cabhair dhearfach atá sna réitigh (sonraithe thíos) a 

d’fhorbair na soláthraithe ar ardchaighdeán san earnáil phríobháideach, agus chuir an 

Tascfhórsa an-fháilte roimh na réitigh sin mar chúnamh chun an staid dhúshlánach a 

chur ina ceart. Tacaíonn an Tascfhórsa leis na réitigh sin mar fhreastal réasúnta ar na 

mic léinn i gceist. 

Freastal réasúnta ar mhic léinn Béarla 

 

43. Tá an Tascfhórsa ag tacú leis an tionscnamh an-chothrom agus an-fhlaithiúil atá 

forbartha ag MEI, ar ionadaí é do líon mór soláthraithe Béarla ar ardchaighdeán, chun 

ranganna a chur ar fáil ar lascaine mhór do mhic léinn Béarla a ndeachaigh dúnadh na 

gcoláistí i gcion orthu.    

44. Tá sonraí ar an tionscnamh leagtha amach ar www.studenttaskforce.ie. I mbeagán 

focal, cuirtear ranganna ar fáil do mhic léinn ar €60 sa tseachtain chun freastal ar 

ranganna iarnóna a chomhlíonann caighdeáin ACELS; is ionann é sin agus lascaine 70% 

ar na rátaí caighdeánacha tráchtála do chúrsaí á gcur ar fáil ag soláthraithe MEI a bhfuil 

creidiúnú ACELS acu.  Ní chuirfear na ranganna seo ar fáil ach do mhic léinn a 

ndeachaigh dúnadh na gcoláistí i gcion orthu, agus déanfar monatóireacht ghéar ar an 

tinreamh.   

 

45. Faoin tionscnamh seo, soláthrófar do mhic léinn a bhaineann leas as an tairiscint seo 

cúrsa teanga ar chaighdeán níos airde ná an cúrsa ar a raibh siad cláraithe roimhe sin 

agus ar phraghas atá laghdaithe go mór. Rachaidh an toradh sin chun leasa an mhic 

léinn i dtéarmaí an chúrsa arna sholáthar, agus beidh na mic léinn ar a suaimhneas 

freisin go mbeidh socruithe cosanta foghlaimeoirí i bhfeidhm.  

 

46. Cé gur thairg soláthraithe cláir teanga eile nach bhfuil creidiúnú acu ó ACELS freastal 

ar na mic léinn a bhíodh ag freastal ar na coláistí a dúnadh, níor mheas an Tascfhórsa 

go raibh slándáil leordhóthanach i bhfeidhm lenar áiríodh socruithe leordhóthanacha 

cosanta foghlaimeoirí, a bhí ar an ngné ba thábhachtaí, chun go ndéanfaí na tairiscintí 

sin a mholadh.  

 

Freastal réasúnta ar mhic léinn lasmuigh d’earnáil an 

Bhéarla  

 

47. Is casta an scéal i gcás mic léinn nach bhfuil i mbun staidéir ar an mBéarla mar 

d’fhéadfaí éagsúlacht disciplíní éagsúla agus leibhéal éagsúil bheith i gceist. 

 

48. Tá Dearbhú Cáilíochta agus Cáilíochtaí Éireann (QQI) tar éis socruithe cosanta 

foghlaimeoirí a thionscnamh le haghaidh mic léinn nach as an LEE dóibh a bhí ag 

gabháil do chúrsaí breisoideachais FETAC in Eden College.  Sa chomhthéacs sin, tá 116 

mac léinn tar éis dul i dteagmháil le QQI go dtí seo i ndáil le leanúint lena gcúrsa léinn, 

agus tá QQI ag obair i gcomhar leis na soláthraithe chun freastal ar na mic léinn sin trí 

chúrsaí malartacha cuí a thairiscint dóibh. 

 

49. Is iad Coláiste Uí Ghríofa agus Scoil Ghnó Bhaile Átha Cliath ionadaithe Chumann na 

gColáistí Ardoideachais (HECA) ar an Tascfhórsa, agus ba iad an dá choláiste sin a bhí 

chun tosaigh maidir le socruithe malartacha féideartha ar ardchaighdeán a fhorbairt.  

Beidh na coláistí ag dul i mbun cumarsáide leis na mic léinn chun an cineál seachadta 

is oiriúnaí a chinneadh.   

 

50. Amhail is a bhí i gcás na mac léinn ar chúrsaí Béarla, tá sé beartaithe go ngearrfar táille 

ar mhic léinn ar bhonn aisghabhála costas, trínar féidir cúrsaí a thairiscint ar lascaine 

mhór. 

 

51. Tá sé i gceist cláir aon bhliana a thairiscint do mhic léinn i líon áirithe réimsí trínar féidir 

dámhachtain arna bailíochtú ag QQI a bhaint amach. Ina theannta sin, cuirfear ar a 

gcumas cláir eile in Éirinn nó thar lear a rochtain, aistriú chucu nó dul ar aghaidh chucu.  

Ní bheidh an ráta lascainithe ar fáil ach le haghaidh na gclár speisialta sin.  Má théann 

na mic léinn ar aghaidh chuig cúrsaí “caighdeánacha” amach anseo, beidh orthu an 

ghnáth-tháille a íoc.   

 
52. Cuirfear an réiteach sin i bhfeidhm don bhliain acadúil 2014-15, agus beidh faisnéis 

bhreise ar fáil in am is i dtráth ar www.studenttaskforce.ie.  Tá socruithe á ndéanamh 

chun déileáil leis na foghlaimeoirí i gceist idir an dá linn.    

 

53. Molann an Tascfhórsa HECA as na hiarrachtaí móra atá déanta ag an gcumann agus ag 

a bhall-institiúidí chun dul i ngleic le cás na mac léinn i gceist, in ainneoin nach raibh 

oibleagáid ar bith orthu a leithéid a dhéanamh. 

 
54. Cláraíodh roinnt de na mic léinn ar chúrsaí BBA in Australian School of Business.    Tá 

an cúrsa BBA struchtúrtha ar bhonn modúlach solúbtha, agus d’fhéadfadh mic léinn 

tabhairt faoi mar chúrsa cianfhoghlama ina dtír dhúchais féin. B’fhéidir go mbeadh sé 

http://www.studenttaskforce.ie/

ar an rogha ab oiriúnaí i gcás na mac léinn sin nár chomhlíon coinníollacha a gceada 

inimirce .i. freastal ar a gcúrsa, tabhairt faoin staidéar lánaimseartha agus dul chun 

cinn acadúil oiriúnach a dhéanamh.  

 
55. Sa líon beag cásanna ina bhfuil dul chun cinn acadúil suntasach déanta ag na mic léinn 

go dtí seo agus inar léirigh siad go bhfuil siad an-spreagtha, d’fhéadfaí cláir 

mhalartacha in Éirinn a thairiscint dóibh, faoi réir na dteorainneacha ama a bhaineann 

le tréimhse cheadaithe an mhic léinn in Éirinn.  Féachfar ar na cásanna sin ar bhonn 

cáis ar chás.  

 

Freagrachtaí gníomhairí i ndáil le mic léinn 

 

56. Is cuid ríthábhachtach de thírdhreach an oideachais idirnáisiúnta iad gníomhairí agus 

sainchomhairleoirí oideachais. Shínigh Éire, i gcomhair le comhpháirtithe idirnáisiúnta 

eile, Dearbhú Londan (2012) maidir le hearcú eiticiúil mac léinn idirnáisiúnta trí 

ghníomhaireachtaí dá leithéid sin.  Tá sé beartaithe eolas a thabhairt do na gníomhairí 

tábhachtacha i margaí tosaíochta ábhartha ar athruithe rialála, nuair a thabharfar 

isteach iad, i gcomhar le Fiontraíocht Éireann. 

 

57. Ba iad gníomhairí agus sainchomhairleoirí oideachais thar lear a chuir go leor de na 

mic léinn sna coláistí éagsúla.  In go leor cásanna, tugtar cosaint áirithe do mhic léinn 

le creataí cosanta tomhaltóirí intíre sna tíortha lena mbaineann i gcás ina ndúntar an 

coláiste, agus tá an Tascfhórsa ag moladh go láidir do mhic léinn leas a bhaint as an 

gcosaint sin más ann di.    

 

Saincheisteanna rialála 

 

58. Bíodh is go bhfuil rialáil amach anseo ar an earnáil oideachais idirnáisiúnta lasmuigh 

de raon feidhme théarmaí tagartha an Tascfhórsa, bhraith an grúpa go raibh sé 

tábhachtach roinnt de na saincheisteanna a shonrú a bhaineann leis an timpeallacht 

rialála agus a tháinig chun cinn le linn obair an ghrúpa.  

 

59. Sa chomhthéacs seo, tuigeann an Tascfhórsa go mbeidh tograí cuimsitheacha ina 

léireofar athchóirithe rialála cuimsitheacha á dtarraingt anuas ag an mbeirt Airí go 

luath.  

 

60. Sonraíonn an Tascfhórsa go ndearna an córas inimirce agus dearbhaithe cáilíochta ina 

soláthraítear an t-oideachas idirnáisiúnta in Éirinn a neartú go mór le blianta beaga 

anuas le forfheidhmiú na straitéise i ndáil le hoideachas idirnáisiúnta 2010-2015 agus 

forfheidhmiú an chórais inimirce nua do mhic léinn (2010).  

 

61. I measc na bhforbairtí atá déanta ó 2010, áirítear teorainneacha ama ar thréimhsí 

staidéir in Éirinn, athailíniú i dtreo an ardoideachais agus oiliúna i mBéarla, bonn 

reachtúil a fhorbairt don rialú ar earnáil an oideachais idirnáisiúnta san Acht um 

Cháilíochtaí agus Dearbhú Cáilíochta (Oideachas agus Oiliúint) 2012 lena n-áirítear trí 

bhíthin Marc Oideachais Idirnáisiúnta agus Cód Cleachtais a thabhairt isteach. Tá an 

Marc Oideachais Idirnáisiúnta agus an Cód Cleachtais á bhforbairt ag QQI faoi láthair, 

agus tabharfar isteach iad ó thús na bliana 2015.  

 
62. Mar sin féin, in ainneoin neartú an chreata sin, is léir go mbíonn cleachtais neamh-

inbhuanaithe ar siúl i gcónaí ag roinnt bheag soláthraithe, agus tá impleachtaí 

tromchúiseacha acu sin do mhic léinn agus do cháil na hearnála níos forleithne.  Mar 

thoradh air sin, agus chun cosaint ar shaincheisteanna comhchosúla ag teacht chun 

cinn amach anseo, is é tuairim an Tascfhórsa go bhfuil rialú níos mó ríthábhachtach.   

 

63. Tá sé leagtha amach go soiléir ag na rannpháirtithe ón earnáil phríobháideach ar an 

Tascfhórsa go mbeidh dea-thoil an tionscail chreidiúnaigh maidir le cabhrú chun 

réitigh a aimsiú le haghaidh mhic léinn na gcoláistí a dúnadh ag brath ar chruthú 

timpeallachta rialála neartaithe sa todhchaí.    

 
64. D’aithin an Tascfhórsa roinnt saintréithe coiteanna i measc na n-institiúidí a dúnadh: 

a. Bhídís ag díriú go príomha ar mhic léinn nach as an LEE dóibh, lena n-áirítear 

líon suntasach mac léinn ó thíortha nach bhfuil víosa de dhíth chun teacht, agus 

níor chláraídís ach líon fíorbheag mac léinn ó Éirinn nó ón LEE.  I gcás fhormhór 

na soláthraithe Éireannacha ar ardchaighdeán (ach gan iad ar fad), thiocfadh 

formhór na mac léinn ó thíortha LEE go hiondúil. 

 

b. In ainneoin nár gearradh an táille chéanna ar na mic léinn ar fad, bhí sé soiléir 

i gcásanna áirithe go raibh na táillí ró-íseal agus neamh-inbhuanaithe agus, i 

gcomhthéacs na norm san earnáil, ba léir nár leordhóthanach na táillí sin chun 

seachadadh cláir ar ardchaighdeán a chur ar fáil. 

 
c. Ní raibh cláir a bhí creidiúnaithe in Éirinn ná cláir a raibh a gcaighdeán 

dearbhaithe á soláthar ag na coláistí, lasmuigh de Eden College, tráth a ndúnta.   

 
d. Ní raibh socruithe cosanta foghlaimeoirí leordhóthanacha i bhfeidhm. 

 

65. Tarraingíodh aird ar fhadhb mhór ó tharla nach mbaineann na socruithe cosanta 

foghlaimeoirí le roinnt de na coláistí a dúnadh.  Féachfar air sin mar chuid de chur chun 

feidhme chóras an Mhairc Oideachais Idirnáisiúnta.  

 

66. Tá fadhbanna ar leith tagtha chun cinn freisin maidir le leibhéal na maoirseachta arna 

déanamh ag comhlachtaí creidiúnaithe agus tástála thar lear.  

 

67. Le déanaí, léirigh an tAire Dlí agus Cirt agus Comhionannais tuairim a roinne, i gcás 

roinnt cúrsaí creidiúnaithe idirnáisiúnta amhail an Chéim Bhaitsiléara sa Riarachán 

Gnó (BBA) ón Australian Institute of Business, go bhfuil an leibhéal dul chun cinn 

acadúil arna shonrú chomh híseal sin “gur deacair gan teacht ar an gconclúid, lasmuigh 

de líon beag cásanna, gur mhó a bhain an clár céime BBA in Eden College le bealach a 

chur ar fáil chun cónaitheacht in Éirinn a éascú seachas le bealach a chur ar fáil chun 

gnóthachtáil oideachasúil a bhaint amach.” 

68. Ní le hÉirinn amháin a bhaineann na fadhbanna sin.  Ghlac Rialtas na Ríochta Aontaithe 

an cinneadh an 24 Meitheamh 2014 3 ollscoil agus 57 oibreoir breisoideachais 

phríobháideacha sa Bhreatain a chur ar fionraí ó ghlacadh le mic léinn idirnáisiúnta tar 

éis fiosrúcháin inar léiríodh gur thorthaí neamhbhailí nó thorthaí a fuarthas go 

calaoiseach a bhí in 48,000 toradh tástála i gcás mic léinn idirnáisiúnta.  Ina theannta 

sin, chuir údaráis na Ríochta Aontaithe tús le himscrúdú coiriúil i ndáil le 

gníomhaíochtaí mór-eagraíochta tástála idirnáisiúnta2. 

 
69. Chuir comhaltaí an Tascfhórsa fáilte roimh na hAirí a thug le tuiscint go láidir agus go 

poiblí go mbreithneodh an Rialtas athruithe láidre breise rialála chun cosaint 

foghlaimeoirí, soláthar ar ardchaighdeán agus comhlíonadh na riachtanas inimirce a 

spreagadh.   

 

70. Sa chomhthéacs sin, sonraíonn an Tascfhórsa go bhféadfaí coláistí breise den chineál 

sin (.i. coláistí atá ag feidhmiú lasmuigh den earnáil ar ardchaighdeán ag a bhfuil 

aitheantas ó QQI) a dhúnadh mar thoradh ar rialacháin níos láidre. Níor mhór é sin a 

bhainistiú sa ghearrthéarma ach meastar go mbeadh tionchar dearfach agus éifeacht 

dhearfach aige sin go fadtéarmach, go háirithe maidir le cáilíocht an tsoláthair agus 

cosaint d’fhoghlaimeoirí. 

 

71. I gcás ina ndúnfar coláiste ar bith eile sa tréimhse amach anseo, ní mór socruithe 

comhchosúla a dhéanamh chun freastal go réasúnta ar na mic léinn.  Go deimhin, i 

gcás na socruithe sin a forbraíodh i gcomhar le comhlachtaí ionadaíocha na hearnála 

ar ardchaighdeán, rinneadh iad a dhearadh le hinscálaitheacht áirithe chun freastal ar 

chás dá leithéid. 

 
72. Mar sin féin, shonraigh na soláthraithe go soiléir nach bhféadfaí glacadh leis sin mar 

thairiscint neamhiata agus bheifí ag súil le deireadh a chur le haon socruithe 

neamhghnácha laistigh de bhliain. 

 

                                                 
2 https://www.gov.uk/government/speeches/statement-on-abuse-of-student-visas--2 

Forfheidhmiú agus maoirseacht 

 

73. Measann an Tascfhórsa go bhfuil na téarmaí tagartha comhlíonta anois go 

substaintiúil, agus ba cheart díriú anois ar fhorfheidhmiú na roghanna chun freastal 

go réasúnta ar na mic léinn i gceist. 

 

74. Cuirfear coiste forfheidhmithe agus maoirseachta ar bun chun monatóireacht a 

dhéanamh ar chur i bhfeidhm na dtionscnamh atá forbartha ag an Tascfhórsa.  Beidh 

téarmaí tagartha an Choiste sin bunaithe ar dhréacht-Mheabhrán Tuisceana atá á 

ullmhú faoi láthair ag coláistí na hearnála príobháidí.   

Iarscríbhinn 1: Comhaltaí an Tascfhórsa  

 

Brian Power 

(comhchathaoirleach) 

An Roinn Oideachais agus Scileanna 

Kevin O’Sullivan 

(comhchathaoirleach) 

An Roinn Dlí agus Cirt agus Comhionannais 

Peter Jones An Roinn Dlí agus Cirt agus Comhionannais 

Ian Kelleher An Roinn Dlí agus Cirt agus Comhionannais 

Hugh Geoghegan An Roinn Oideachais agus Scileanna 

Seamus Mc Loughlin An Roinn Oideachais agus Scileanna 

Keith Moynes An Roinn Oideachais agus Scileanna 

Margaret McCarthy An Roinn Oideachais agus Scileanna 

Keith McBean An Roinn Gnóthaí Eachtracha agus Trádála 

Síle Maguire An Roinn Gnóthaí Eachtracha agus Trádála 

Tim Reilly  An Roinn Gnóthaí Eachtracha agus Trádála 

Alan O’Brien An Roinn Gnóthaí Eachtracha agus Trádála 

Trish O’Brien Dearbhú Cáilíochta agus Cáilíochtaí Éireann 

Deirdre Stritch Dearbhú Cáilíochta agus Cáilíochtaí Éireann 

Sue Hackett Dearbhú Cáilíochta agus Cáilíochtaí Éireann 

Lorna Conway  Dearbhú Cáilíochta agus Cáilíochtaí Éireann 

Lucia Reynolds Fiontraíocht Éireann 

Evan Buckley Bord Oideachais agus Oiliúna Chathair Bhaile 

Átha Cliath 

David O’Grady An Cumann um Béarla a Mhargú in Éirinn 

Oliver Lyons An Cumann um Béarla a Mhargú in Éirinn 

Lorcan O’Connor Lloyd An Cumann um Béarla a Mhargú in Éirinn 

Diarmuid Hegarty Cumann na gColáistí Ardoideachais 

Donal Quill Cumann na gColáistí Ardoideachais 

Sheila Power  An Chomhairle do Mhic Léinn Idirnáisiúnta in 

Éirinn  

Colin Tannam 

 

An Chomhairle do Mhic Léinn Idirnáisiúnta in 

Éirinn 

 

 

 


